
Općinskom vijeću Gradske općine Mostar Jug

Menadžmentu Gradske općine Mostar Jug 

IZVJEŠTAJ REVIZORA

1. Obavili smo reviziju finansijskih izvještaja  Gradske općine Mostar Jug iskazanih na dan 31.12.2001. godine. Za ove izvještaje je odgovoran menadžment Gradske općine Mostar Jug. Naša odgovornost svodi se na izražavanje mišljenja o tim finansijskim izvještajima na temelju provedene revizije.

2. Reviziju smo obavili na osnovu ovlaštenja, u skladu sa Zakonom o reviziji («Sl. novine F BiH 48/99»), a u skladu sa INTOSAI  međunarodnim standardima. Ovi standardi zahtijevaju planiranje i obavljanje revizije tako da pruži razumno uvjerenje o tome ima li u finansijskim/financijskim izvještajima značajnih pogrešaka, kao i da li su finansijske transakcije izvršene u skladu sa zakonskim propisima. Revizija je uključila ispitivanje, testiranje i prikupljanje dokaza koji potkrepljuju iznose i objave u finansijskim/financijskim izvještajima. Revizija je takođe obuhvatila ocjenu primijenjenih računovodstvenih načela i vrednovanja sveukupne prezentacije finansijskih/financijskih propisa i  ocjenu primjene propisa. Vjerujemo da je provedena revizija pouzdani osnov za izražavanje našeg mišljenja.

3. Ne iskazujemo mišljenje o početnim stanjima 01.01.2001. godine, budući da nismo obavili reviziju finansijskih izvještaja za 2000. godinu.  

4. Po našem mišljenju finansijski izvještaji Gradske općine Mostar Jug na dan 31.12.2001. godine, u cjelini ne pokazuju istinit i fer pregled poslovanja ove općine. Finansijski izvještaji u cjelini netačno su prikazani zbog:

· Isplaćenih neto plata u iznosu od 63.439 KM, bez obračuna, evidentiranja i uplate pripadajućih poreza i doprinosa. Općina je izvršila isplatu plata za mjesec april, juni, august, septembar, oktobar i novembar 2001. godine, obračunavajući pripadajuće poreze i doprinose u cca 50% manjem iznosu od propisanog. 

· Isplaćenih naknada po ugovorima o djelu bez obračunavanja i uplate pripadajućih poreza.

· Nepouzdanosti knjigovodstvenih evidencija, koje ne odražavaju suštinu poslovnih događaja tokom 2001. godine. 

· Nabavke roba i usluga i izvođenje radova, u najvećem broju slučajeva, nije vršena u skladu s propisima, pa su tako kupovane robe i usluge bez provođenja izbora najpovoljnijeg ponuđača. 

· Prijema radnika u upravne službe općine mimo institucije konkursa i oglasa ovisno o radnom mjestu. 
   Zamjenik generalnog revizora                                                                    Generalni revizor

   ____________________                                            _____________________

     Branko Kolobarić,dipl. oec.                                                          Mr. Ibrahim Okanović,dipl. oec.

Izvještaj o obavljenoj reviziji finansijskih izvještaja
Gradske općine Mostar Jug 

1. Uvod

Na osnovu ovlaštenja u skladu sa Zakonom o reviziji budžeta/proračuna F BiH obavljena je revizija finansijskih izvještaja i usklađenosti poslovanja sa zakonskim propisima za 2001. godinu.

Revizija se provodi prvi put od strane Ureda za reviziju budžeta u F BiH, a predmet revizije su bili finansijski izvještaji 2001. godine kao i izvršene finansijske transakcije, uključujući procjenu usklađenosti sa primIjenjenim zakonima i propisima.

Neposredan uvid u dokumentaciju radi prikupljanja dokaza za iznošenje revizijskog mišljenja vršen je u periodu od 27. do 29.11.2002. godine.

Reviziju su obavili revizori Ureda za reviziju budžeta F BiH i to:

I. Junuzović, ovlašteni revizor.

E. Muslić, mlađi revizor,

2.  Cilj revizije

Cilj revizije je:

· da se ispitaju računi i finansijski izvještaji Gradske općine Mostar Jug kako bi se steklo razumno uvjerenje da su isti u svim značajnim iznosima realno i objektivno predstavljeni, cjeloviti i valjani, da su sve radnje oko utroška javnog novca pravilno poduzete, dovršene, plaćene i registrovane kao i usaglašene sa važećom regulativom.

· ocjena računovodstvenog sistema, a posebno ocjena sistema internih kontrola, da li su prikladno postavljene i da li funkcioniše i da li su sposobne za otkrivanje značajnog pogrešnog prikazivanja u finansijskim izvještajima.

· dati preporuke za dalji rad, sa posebnim naglaskom na što efikasniju i ekonomičniju zaštitu imovine i trošenju sredstava, kao i stvaranje podloge za uvođenje, primjenu i efikasan rad interne kontrole.

3. Opći podaci

Gradska općina Mostar Jug  osnovana je u 1997 godine, ali akt o snivanju nismo  imali jer ga sadašnji uposleni nisu mogli obezbijediti  iz razloga što je administracija ove općine  razdvojena tek  koncem 2000 godine. Naime do tada su upravne službe općine bile jedinstvene za  tri općine i to:Mostar Jug, Mostar Jugozapad i Mostar Zapad, odnosno to je bila zajednica općina  sa hrvatskom većinom.

Razdvajanje je uslijedilo na zahtjev  međunarodne zajednice, pa se koncem 2000 godine vrši i fizički razmještaj administracije po navedenim općinama.

Na osnovu zapisnika o uvidu u finansijsko poslovanje  kod ovih općina  koji je rađen od strane  Ministarstva finansija Hercegovačko Neretvanskog Kantona u decembru 2000 godine naznačeni su brojni problemi funkcioniranja  ovih općina u finansijskom smislu. Ti problemi su  vezani za neriješene odnose oko pripadnosti javnih prihoda pojedinim općinama, izmirivanje zajedničkih troškova , kao i izmirivanje obaveza iz  ranijih razdoblja.

Navedeni problemi reflektirali su se i u revidiranoj godini i imali su odraza na poslovanje  i rad administracije i općine Mostar Jug

Teritorijalno područje ove općine obuhvata južno područje  na lijevoj i desnoj strani Neretve , a granice ove kao i drugih općina naznačene su u Prelaznom statutu grada Mostara koji je donesen pod kontrolom međunarodne zajednice.

Zakonodavnu vlast u općini vrši Općinsko vijeće koje ima 25 vijećnika, a izvršnu vlast vrši načelnik i donačelnik općine.

Statut  Gradske općine Mostar Jug donesen  je u julu 1998 godine, a u oktobru revidirane godine usvojen je novi statut ove  općine.

Općina je pravna osoba sa privremenim sjedištem u Mostaru, Ulica Biskupa Čule br. 10. Poslovni prostor   koji trenutno koristi općinska administracija nije vlasništvo ove općine.

Obavljanje poslova iz nadležnosti uprave i samouprave u okviru prava i dužnosti  općine osnovane  su:

· služba za opću upravu,

· služba finansija,

· služba društvenih djelatnosti i gospodarstva,

· služba graditeljstva, imovinsko-pravnih i stambenih poslova i zaštite okoliš,

· ured načelnika.

U općinskoj administraciji  je sa 31.12.2001. godine bilo uposleno 39 radnika. 

4. Nalazi i preporuke

4.1.  Usklađenost sa propisima

Testirajući primjenu zakona i propisa mi smo uočili slijedeće:

· Nedosljedna primjena Zakona o porezu na plaće («Sl. novine F BiH br. 26/96, 27/97, 12/98, 29/00, 54/00, 16/01, 7/02») te uputstva o načinu obračunavanja i plaćanja poreza na plaću («Sl. novine F BiH br. 37/02»), Zakona o doprinosima na plaće(«Sl. novine F BiH br. 35/98, 54/00, 16/01 i 1/02*ˇ»), te upustava o načinu obračunavanja i plaćanja doprinosa («Sl. novine F BiH br. 10/02*»). Prilikom isplate plaća općina Jug nije plaćala poreze i doprinose na plaće u propisanom iznosu i na vrijeme te je isplatu plaća vršila bez obračunavanja i uplate pripadajućih poreza i doprinosa te  nije plaćala poreze na isplate po ugovoru o djelu

· U svom poslovanju općina Jug nije dosljedno primjenjivala Zakon o radnim odnosima i plaćama službenika u organima uprave u F BiH («Sl. novine F BiH br. 13/98»), i drugih propisa koji regulišu tu oblast, te je prijem radnika rađen bez provođenja konkursa ili oglasa, ovisno o radnom mjestu.Obavljanje  poslova iz nadležnosti uprave i samouprave vršeno je na osnovu ugovora o djelu što nije u skladu sa čl. 18. citiranog zakona.

· U postupku nabavke roba, usluga i ustupanja radova općina Jug nije u cijelosti postupila u skladu sa odredbama Uredbe o postupku nabavke robe, uslugama i ustupanju radova («Sl. novine F BiH br. 31/98»). Samo u nekim slučajevima nabavke proveden je dijelimični postupak odabira 

 najpovoljnijeg ponuđača. 

· Knjigovodstvene evidencije odnosno iskazivanje poslovnih događaja nije rađeno u skladu sa Uredbom o računovodstvu proračuna-budžetu FBIH (Sl.novine F BIH br. 47/98),i Pravilnika o knjigovodstvu proračuna /budžeta FBIH (Sl.novine FBIH br. 6/99),pa su tako poslovne promjene iskazivane na neodgovarajućim računima, čime je  pouzdanost knjigovodstvenih informacija  značajno dovedena u pitanje.
Preporuka menedžmentu

- Preporučuje se menadžmentu da dosljedno primjenjuje zakonske i podzakonske akte sa           . posebnim osvrtom na navedene zakone.

4.2.  Menadžment i sistem internih kontrola

Provedena revizija financijskog poslovanja općine Mostar Jug pokazala je da interna kontrola nije adekvatno postavljena i da ne funkcioniše, za šta je odgovoran menadžment općinske uprave.

Kada govorimo o neadekvatno postavljenom sistemu internih kontrola, tu prije svega mislimo na interne propise i pravila ponašanja uposlenih u obavljanju poslova općinske administracije koja pravila treba da obezbijede efikasnost u radu, usklađenost poslovanja sa propisima i puzdanost finanasijskog izvještavanja. 

U tu svrhu menadžment nema urađene procedure za značajna područja poslovanja koja treba uraditi, a koja se odnose na ovlaštenja šta ko može inicirati, odobriti i na osnovu koje dokumentacije evidentirati. 

Funkcionisanje sistema internih kontrola menadžment treba obezbijediti kontrolu izvršenja zadataka svih uposlenih počev od najnižeg do najvišeg nivoa.

   Preporuka menadžmentu

· Menadžment treba da uspostavi funkciju interne kontrole kao skup postupaka kojih će se pridržavati svi uposleni u svrhu postizanja ciljeva na području: 

· efikasnog poslovanja ,

· pouzdanog finansijskog izvještavanja,

· i usklađenosti sa primjenjivim zakonima i propisima. 

4.3.  Donošenje i izvršenje budžeta

4.3.1.  Izrada i donošenje budžeta Općine Mostar Jug

Budžet gradske općine Mostar Jug je usvojen je 26.02.2001. godine od strane Općinskog vijeća i objavljen u službenom glasilu općine, što znači da je donesen u predviđenom roku.

Do usvajanja budžeta finansiranje se vršilo bez privremene odluke o finansiranju, što nije u skladu sa Zakonom o proračunima/budžetima u F BiH («Sl. novine 20/98»). 

U oktobru revidirane godine, Općinsko vijeće je donijelo odluku o smanjenju budžeta, na osnovu prijedloga načelnika općine iz razloga što se predviđeni prihodi nisu ostvarivali u očekivanom iznosu. Smanjeni priliv prihoda je nastao nakon izmjena poreznih stopa donesenim na federalnom nivou, a izmjene su se odnosile na prihode koji pripadaju kantonalnim i općinskim budžetima.  

Prvi prihvaćeni budžet općine iznosio je 2.700.000 KM, a nakon rebalansa budžet je smanjen  na iznos od 1.800.000 KM.

Budžet je usvojen sa uravnoteženim prihodima i rashodima.

Ostvareni prihodi budžeta u 2001. godini iznosi 1.346.583 KM i manji je u odnosu na plan za 25,20 % rebalansiranog budžeta u oktobru mjesecu, iz čega proizilazi da općinska administracija nije uložila dovoljno pažnje u realnom planiranju budžeta.

Sredstva tekuće rezerve planirana su u iznosu 60.000 KM, ali nema nikakvih bližih procedura o načinu trošenja istih, što nije u skladu sa Zakonom o proračunima/budžetima F BiH.

U izvještaj o izvršenju proračuna za 2001. godinu objavljeno je da su prihodi Općine Mostar Jug 1.350.583 KM dok knjigovodstveni podaci koji su prezentirani u finansijskim izvještajima pokazuju da su isti manji za 4.000 KM, te iskazani deficit budžeta od 17.687 KM se povećava za isti iznos.

Preporuka menadžmentu

· Realno planirati budžet u budućem periodu uz poštivanju propisa u izradi i donošenju budžeta što je propisano Zakonom o proračunima/budžetima F BiH («Sl. novine 20/98»). 

4.3.2.  Prihodi i primici

Prihodi i primici ostvareni u toku 2001. godine iznose 1.346.583  i za 25,20 %  su manje ostvareni u odnosu na plan, i pored izvršenog smanjenja budžeta u oktobru revidirane godine, što govori o nerealno predviđenom prilivu prihoda.

Struktura ostvarenih prihoda i primitaka je slijedeća:

Pojedinačno ostvarenje prihoda u odnosu na planirano prikazujemo u narednoj tabeli:

	Redni broj
	IZVORI PRIHODA
	Planirano u 2001. god
	Izvršeno u 2001. god.
	Odstupanje
	Indeks %

	1
	A. POREZNI PRIHODI
	800.000
	584.572
	-215.428
	73,00

	1.1
	Porez na dobit pojedinca
	0
	10.819
	10.819
	-

	1.2
	Porez na plaće i radnu snagu
	350.000
	277.426
	-72.574
	79,20

	1.3
	Porez na imovinu
	100.000
	34.632
	-65.368
	34,60

	1.4
	Porez na prodaju dobara i usluga
	-
	241.662
	241.662
	 -

	1.5
	Porez na promet proizvoda
	100.000
	-
	-100.000
	 -

	1.6
	Porez na promet usluga
	200.000
	-
	-200.000
	 -

	1.10
	Ostali porezi
	50.000
	20.033
	-29.967
	40,00

	2
	B. NEPOREZNI PRIHODI
	500.000
	352.749
	-147.251
	70.50

	2.1
	Prihodi od zemljišne rente i iznajmljivanja
	250.000
	182.419
	-67.581
	73,00

	2.2
	Administrativne općinske pristojbe
	220.000
	170.330
	-49.670
	77,40

	2.8
	Novčane kazne
	30.000
	-
	-30.000
	 -

	

	3
	C. POTPORE (GRANTOVI)
	500.000
	409.262
	-90.738
	81,80

	3.1
	Tekuće potpore
	500.000
	 -
	-500.000
	 -

	3.2
	Grant ministarstva finansija HNK
	 
	150.000
	 
	 


	3.3
	Potpora zavoda za zapošljavane Mostar
	 
	65.000
	 
	 

	3.4
	Grant Gradskog poglavarstva Mostar 
	 
	60.000
	 
	 

	3.5
	Donacija JP vodovod Mostar
	 
	54.562
	 
	 

	3.6
	Grant Aluminij Mostar
	 
	20.000
	 
	 

	3.7
	Grant vodnog područja Jadranskog mora
	 
	12.800
	 
	 

	3.8
	Grant JP Elektroprivreda
	 
	10.000
	 
	 

	3.9
	,rant Općine Jugozapad
	 
	10.000
	 
	 

	3.10
	Grant Ministarsva prometa i veza 
	 
	10.000
	 
	 

	3.11
	Grant HPT Herceg-Bosna 
	 
	10.000
	 
	 

	3.12
	Grant Ministarstva poljoprivrede, vodoprivrede i šumarstva
	 
	6.900
	 
	 

	 
	UKUPNI PRIHODI I PRIMICI
	1.800.000
	1.346.583
	-453.417
	74,80


Prihodi i primici budžeta općine, shodno zakonskim propisima, mogu biti: porezni prihodi koji su utvrđeni zakonom; neporezni prihodi kao što su prihodi od poduzetništva i imovine; prihodi od administrativnih i sudskih naknada i taksa i novčanih kazni i prihodi ostvareni od obavljanja osnovnih djelatnosti općinskih organa uprave po posebnim propisima, domaćih i inozemnih potpora u gotovinskom i negotovinskom obliku. 

Prezentirani podaci u tabeli govore da su prihodi ove općine što se tiče namjena ostvarenih u skladu sa propisima.

Pomenute vrste prihoda i njihova pripadnost nivoima vlasti uređena je Zakonom o pripadnosti javnih prihoda u F BiH («Sl. novine F BiH 26/96, 32/98, 54/01»), kojim propisom je utvrđena pripadnost javnih prihoda općinama, a što se uređuje kantonalnim propisima. Zakon o pripadnosti javnih prihoda u Hercegovačko-neretvanskom kantonu  donesen je u 2000. godini («Narodne novine HNK 4/00»).

Uplata prihoda vrši se na osnovu Pravilnika o načinu uplate javnih prihoda budžeta i vanbudžetskih fondova, na teritoriji F BiH («Sl. novine F BiH 60/01, 17/02, 27/02») koji pravilnik donosi federalno ministarstvo finansija.

Naplaćeni javni prihodi putem depozitnog računa HNK raspodjeljuje trezor kantona prema zakonu o pripadnosti javnih prihoda. O visini ili vrsti naplaćenih prihoda općina pored doznačenih sredstava na svoj transakcijski račun prima i izvještaj (obrazac B2), koji pokazuje koliko je javnih prihoda naplaćeno i raspoređeno. 

Revizijom smo utvrdili da obrazac B2 za period 01.01.-31.12.2001. godine pokazuje da je ovoj općini raspoređeno javnih prihoda u ukupnom iznosu od 683.270 KM, međutim, budžet općine je primio na račun ukupno javnih prihoda (poreznih i neporeznih) 563.570 KM. Razlika od 119.700 KM odnosi se na prihode Grada Mostara. Općinska administracija ne zna, jer od trezora ne prima takve informacije, kako i koliko od pojedine vrste javnih prihoda se preraspodjeljuje Gradu Mostaru, jer kantonalni trezor nema programski regulisan raspored prihoda koji pripadaju Gradu Mostaru, tako da općina nema uvida koliko Grad Mostar participira u ostvarenim prihodima općine.

Preporuka menadžmentu

· Inicirati uređenje odnosa raspodjele javnih prihoda tako da izvještaj o naplaćenim i raspoređenim sredstvima odgovara i naplaćenim prihodima. 

Porezni prihodi

Općina je naplatila ove prihode na svoj račun u iznosu od 584.572 KM , što je 73 % od planiranog.

Osnov za naplatu poreznih prihoda su zakonski propisi federalnog nivoa (porez na promet proizvoda i usluga, porez na plaću i porez na dobit), kao i zakonski propisi kantonalnog i općinskog nivoa.

Općinska administracija nije imala uticaj na ostvarenje ovih prihoda s obzirom  da se uplate prihoda po osnovu poreza vrše na propisane uplatne račune kod depozitne banke, a kantonalni trezor vrši raspored tako prikupljenih prihoda, na osnovu Zakona o pripadnosti javnih prihoda HNK. Ovu vrstu prihoda u najvećem dijelu kontroliše porezna uprava. 

Neporezni prihodi

Ove prihode općina je planirala naplatiti u iznosu od 500.000 KM , a stvarno naplatila 352.749 KM ili procentualno 70,55 %.

Osnov za naplatu ovih prihoda su općinske odluke koje su donesene od strane općinskog vijeća, kojima je određena cijena usluga ili naknada tražiocima istih. 

Najznačajniji prihod iz ovog osnova općina ostvaruje od zemljišne rente, i naknada za korištenje zemljišta i od izdavanja rješenja za uzurpirano zemljište, po kom osnovu je naplaćeno 182.419 KM, što čini 51,7 % ukupnih neporeznih prihoda.   

Prihodi od zemljišne rente  naplaćuju se na osnovu zakona i odluka općinskog vijeća. 

Sredstva ostvarena po osnovu rente i naknada za dodijeljeno građevinsko zemljište su strogo namjenska sredstva koja se vode na posebnom računu i mogu se koristiti samo za uređenje građevinskog zemljišta i za naknade za izuzeto zemljište.

Međutim mi smo pronašli da je iz ovih sredstava vršeno plaćanje rata kredita što je u suprotnosti sa propisima. 

Preporuka:

Sredstva ostvarena po osnovu rente i naknada za dodijeljeno građevinsko zemljište koristiti u skladu sa propisima utvrđenim Zakonom o građevinskom zemljištu.

4.3.3. Rashodi

Prema finansijskim izvještajima koje je objavila financijska služba općine Mostar Jug, u 2001. godini potrošeno je 1.368.270 KM.

Sredstva budžeta su potrošena za slijedeće:

Plaće i naknade i doprinosi 561.588 KM

Izdaci za materijal i usluge 136.764 KM

Tekući grantovi 280.859 KM

Izdaci za kamate i ostale naknade 11.280 KM

Izdaci za nabavku trajnih sredstava 20.392 KM

Kapitalni grantovi 357.387 KM


	Redni broj
	RASHODI
	Plan za 2001. god.
	Izvršeno u 2001. god
	Odstupanje
	Indeks

	1
	A. Tekući rashodi
	1.240.000
	990.491
	-249.509
	79,80

	1.1
	Plaće i naknade
	642.000
	472.852
	-169.148
	73,60

	1.1.1
	Bruto plaće i naknade
	538.000
	435.352
	-102.648
	73,60

	1.1.2
	Naknade troškova uposlenih
	104.000
	37.500
	-66.500
	75,00

	1.2
	Doprinos poslodavca
	50.000
	88.736
	38.736
	177,40

	1.3
	Izdaci za materijal i usluge
	158.000
	136.764
	-21.236
	86,50

	1.3.1
	Putni troškovi
	10.000
	12.726
	2.726
	127,20

	1.3.2
	Izdaci za energiju
	10.000
	0
	-10.000
	-

	1.3.3
	Izdaci za komunalne usluge
	10.000
	20.880
	10.880
	208,80

	1.3.4
	Nabava materijala
	25.000
	19.880
	-5.120
	79,50

	1.3.5
	Izdaci za usluge prijevoza i goriva
	10.000
	12.728
	2.728
	127,20

	1.3.6
	Unajmljivanje imovine i opreme
	20.000
	13.953
	-6.047
	69,70

	1.3.7
	Izdaci za tekuće održavanje
	3.000
	10.245
	7.245
	311,50

	1.3.8
	Izdaci osiguranja  i bankarskih usluga
	20.000
	4.184
	-15.816
	20,90

	1.3.9
	Ugovorene usluge
	50.000
	42.168
	-7.832
	84,30

	1.4
	Tekući grantovi
	350.000
	280.859
	-69.141
	80,20

	1.4.1
	Grantovi drugim razinama vlasti
	150.000
	51.984
	-98.016
	34,60

	1.4.2
	Grantovi pojedincima
	50.000
	66.180
	16.180
	132,30

	1.4.3
	Grantovi neprofitnim organizacijama
	100.000
	97.695
	-2.305
	97,70

	1.4.4
	Subvencije javnim preduzećima
	50.000
	65.000
	15.000
	130,00

	1.5
	Izdaci za kamate i ostale naknade
	40.000
	11.280
	-28.720
	28,20

	1.5.1
	Kamate na domaće pozajmljivanje
	40.000
	11.280
	-28.720
	28,20

	

	2
	B. Kapitalni izdaci
	500.000
	377.779
	-122.221
	75,50

	2.1
	Sredstva za adaptaciju i opremanje službi
	100.000
	20.392
	-79.608
	20,30

	2.2
	Gradnja, održavanje i rekonstrukcija cesta 
	150.000
	0
	-150.000
	-

	2.3
	Gradnja, rekonstrukcija i održavanje objekata 
	250.000
	357.387
	107.387
	142,95

	3
	D. Tekuća rezerva
	60.000
	0
	-60.000
	-

	
	UKUPNI RASHODI
	1.800.000
	1.368.270
	-431.730
	76,00

	
	Višak rashoda nad prihodima
	0
	21.687
	21.687
	


Prezentirani podaci su podaci koje je objavila općina Mostar Jug u finansijskim izvještajima, iz kojih je vidljivo da se više potrošilo nego što imalo na raspolaganju prihoda za  21.687 KM.

Prema knjigovodstvenim podacima prekoračenje je iskazano kod :

	Doprinos poslodavca
	38.736

	Putne troškovi
	2.726

	Izdatke za komunalne usluge
	10.880

	Izdatke za usluge prijevoza i goriva
	2.728

	Izdatke za tekuće održavanje 
	7.245

	Grantove pojedincima
	16.180

	Subvencije javnim preduzećima
	15.000.


Revizijom smo utvrdili da su navedena prekoračenja rezultat većeg trošenja na pojedinim stavkama, ali i ne odgovarajućeg knjigovodstvenog evidentiranja što će biti obrađeno kod pojedinih vrsta rashoda, čime je pouzdanost i tačnost knjigovodstvenih evidencija značajno narušena.

Preporuka menadžmentu   

· Izdatke iz budžeta izvršavati samo ako su prethodno planirani i odobreni, što je propisana obaveza Zakonom o proračunima/budžetima F BiH.   

· Evidentiranje poslovnih događaja iskazivati u skladu sa usvojenim računskim planom za budžetske korisnike.

Značajnosti kod trošenja budžetskih sredstava 

4.3.3.1.  Plaće, doprinosi i radni odnosi

U finansijskim izvještajima plaće i naknade iskazane su u iznosu od 435.352 KM. Navedeni iznos odnosi se na neto plaću, porez na plaću i doprinos na teret uposlenih i naknade troškova uposlenih,i ako propisani finansijski izvještaji zahtijevaju odvojeno iskazivanje plata i naknada od naknada zaposlenih. 

Revizijom načina obračuna plaća utvrđene su značajnije nepravilnosti.  Prije svega plate nisu isplaćivane u skladu sa propisima, odnosno isplaćivane su bez obračuna i uplate pripadajućih poreza i doprinosa. Tako su isplaćene neto plate za četvrti, šesti, osmi, deveti, deseti i jedanaesti mjesec 2001. godine u iznosu 63.438,59 KM, bez obračuna poreza i doprinosa.

Evidentiranje ovih isplata nije izvršeno  u skladu sa Uredbom o računovodstvu budžeta F BiH («Sl. novine FBiH 47/98») i Pravilnika o računovodstvu («Sl. novine  FBiH 6/99»)), pa su tako neto plate na koje nije izvršen obračuna poreza i doprinosa iskazane na doprinosima poslodavca. Ovakvim načinom iskazivanja zapravo  su pokrivene   radnje koje nisu u skladu sa zakonskim propisima, a u izvještajima prezentiranim općinskom vijeću i godišnjim finansijskim izvještajima, nije izneseno realno stanje. 

Osnovica za isplatu plata iznosi 215 KM , a koeficijenti  vrijednosti pojedinog radnog mjesta utvrđeni su aktom načelnika općine i to po imenima, a ne po radnim mjestima.

Pravilnik o platama i drugim ličnim primanjima nije donošen. 

Neto plate se isplaćuju uglavnom između 25  i konca mjeseca za prethodi mjesec ,ali porezi i doprinosi  isplaćivani su u više slučajeva sa zakašnjenjem tamo gdje su obračunavati .Razlozi koji su navedeni od strane kontaktiranih osoba leže u nedostatnosti sredstva . 

U oblasti radnih odnosa takođe su uočene  propusti, a odnose se na prijem uposlenih bez provođenja institucije  konkursa  i oglasa, ovisno od radnog mjesta. Ovo se odnosi na sve uposlene, osim dijela koji je razmješten  prilikom razdvajanja  administracije  iz takozvane  zajednice općina  sa hrvatskom većinom.

Preporuka menadžmentu:

· U narednom periodu poštivati propise za poreze i doprinose prilikom obračuna i isplate plata, a za značajna odstupanja neprimjenjivanja zakonskih propisa utvrđena provedenom revizijom od Vas očekujemo da provedete sve propisane obračune i izvršite uplatu istih  , u cilju dovođenja i usaglašavanja izvršenih isplata sa zakonskim propisima. 

4.3.3.2.  Naknade troškova uposlenih i skupštinskih zastupnika

Za ovu vrstu troškova isplaćeno je ukupno 151.741 KM, od čega za naknade uposlenima u općinskoj administraciji 114.241 KM, što se odnosi na: naknade za prijevoz  na posao i sa posla, za topli obrok, regres za godišnji odmor, jubilarne naknade i slično, pomoć u slučaju smrti i naknade za povremene i privremene poslove.

Za naknade općinskim vijećnicima isplaćeno je 37.500 KM putem blagajne , odnosno 150 KM mjesečno po vijećniku u skladu sa aktom općinskog vijeća, ali na ove isplate nije obračunat i plaćen porez u iznosu od 30%.

Na naknadama općinskih vijećnika  iskazane su isplate za tri dužnosnika općine  po 300 KM pojedinačno , koji učestvuju u radu općinskog vijeća, toliko puta koliko se održavala  sjednica općinskog vijeća. Na ova primanja nije obračunat pripadajući porez.

Što se tiče isplata prema uposlenim u upravnim službama općine, najviše je isplaćeno na ime toplog obroka za prisutnost na radu,  iznos od 78.780 KM. Ove isplate su isplaćivane  po 170 KM mjesečno po svakom uposlenom ukoliko je bio prisutan  na poslu i unaprijed, o čemu nema nikakvih internih pravila da se ova isplata radi na ovaj način. Na naknadama troškova uposlenih, odnosno na troškovima isplaćenim na ime toplog obroka, evidentirane su i isplate toplog obroka za Centar za socijalni rad koji jeste budžetski korisnik, ali  uposleni  nisu radnici općinskih  službi i zato njihovi troškovi, ne trebaju biti evidentirani na ovim naknadama.

Finansiranje budžetskih korisnika iz budžeta uređuje se prilikom usvajanja budžeta kada se utvrđuje i to šta se sve finansira kao i kako će se evidentirati. Ovakav način evidentiranja zamagljuje sliku izvršenja budžeta i za to je propisana obaveza budžetskih korisnika da koriste jedinstveni budžetski plan računa i usmjeravaju evidentiranje na iste u skladu sa tim propisima.

Izvršena je isplata uposlenim u općinskoj administraciji za uskrsne blagdane  u iznosu od 10.500 KM, na osnovu odluke načelnika, na koju isplatu nije obračunat i uplaćen pripadajući porez.

Naknade troškova uposlenih u općinskim službama nisu planirane pojedinačno po vrstama pa je nemoguće i pratiti njihovo izvršenje.

Preporuka menadžmentu:

· U narednom periodu vršiti planiranje naknada uposlenih pojedinačno i urediti internim pravilima njihovo korištenje, a isplatu vršiti uz  obračun i uplatu pripadajućeg poreza  propisanog Zakonom o poreza na plaće.

· Kod evidentiranja finansijskih transakcija poštivati utvrđenu klasifikaciju istih shodno                    predviđenom računskim planu za budžetske korisnike.  

4.3.3.3.  Izdaci za materijal i usluge

Ukupni troškovi u revidiranoj godini za  materijal i usluge iznose 136.764 KM, a obuhvataju  troškove putovanja, izdatke za komunalne usluge, kupovinu materijala, prijevoz i gorivo,  unajmljivanje imovine i opreme, tekuće održavanje i ugovorene usluge čiji pojedinačni iznosi su navedeni u tabelarnom pregledu rashoda.

Revizijom ove vrste troškova utvrđeno je da se više trošilo nego što je bilo odobreno od strane općinskog vijeća prilikom usvajanja budžetu  i to: kod troškova za službena putovanja, kod izdataka za komunalne usluge, tekućeg održavanja, a pojedinačno prekoračenje pojedinih vrsta troškova navedeno je u tabeli rashoda.

Na drugim pozicijama manje se trošilo od dozvoljenog tako da ukupno odobreni troškovi za ovu namjenu nisu prekoračeni. Međutim, moramo istaknuti da nije u skladu sa propisima ni ovakva isplata za koju prethodno ne da suglasnost općinsko vijeće i dozvoli preraspodjelu unutar predviđenih pozicija.

Provedena  revizija pokazala je  da se  nabavka materijala i usluga nije radila u skladu sa Uredbom o postupku nabavke roba i usluga (»Sl.novine F BiH, br 31/98») što je propisana obaveza kod trošenja budžetskih sredstava i odabiranje najpovoljnijeg ponuđača čime bi se postiglo racionalnije trošenje  sredstva poreskih obveznika.

Na troškovima materijala i usluga iskazani su troškovi koji nisu uređeni internim pravilima, a trebali bi biti, jer opravdanost isti to zahtijeva. To se odnosi na iskazane troškove kupovine štampe, troškovi mobilnih telefona, troškovi goriva i reprezentacije.

U troškovima materijala i usluga iskazani su i troškovi pod nazivom pomoći stanovništvu za šta je isplaćeno 14.953 KM, a finansijske transakcije uslijedile su na osnovu zaključka načelnika općine  pozivanjem na član 40. Statuta gradske općine Mostar Jug, kojim članom je uređena organizacija, djelokrug i način rada općinskih službi što potvrđuje općinsko vijeće, te se ne  može  dovesti u vezu  navedeno pravo da načelnik općine može na osnovu ovog člana raspolagati budžetskim sredstvima. Trošenje bilo kakvih sredstva iz budžeta  treba biti uređeno  Odlukom o izvršenju budžeta prilikom usvajanja  istog od strane općinskog  vijeća..

Kao nepravilnost kod provođenja finansijslih transakcija kod ove grupe troškova navodimo gotovo sve isplate date kao plaće uposlenim na osnovu ugovora o djelu, na koje isplate nije obračunavat pripadajući porez.

Preporuka menadžmentu:

· Vršiti odabir najpovoljnijih ponuđača kod kupovine materijala i vršenje usluga u skladu sa propisanim načinom, jer takav odabir obezbjeđuje transparentno trošenje budžetskih troškova za ove namjene.

· Prilikom donošenja i usvajanja budžeta urediti način raspolaganja budžetskim sredstvima koja može svojim zaključcima angažirati načelnik općine, u skladu sa propisima. 

· Urediti pojedine vrste troškova internim pravilima (štampa, reprezentacija, gorivo, mobilnh telefona i drugo).   

4.3.3.4. Tekući grantovi

Na tekućim grantovima iskazan je iznos 280.859 KM. Finansijske transakcije iskazane na ovoj grupi troškova obuhvataju transakcije nepovratnih davanja korisnicima budžeta za utvrđene namjene prilikom usvajanja budžeta ali postoje finansijske transakcije iskazane na ovoj grupi troškova koje tu ne pripadaju i one koje zahtijevaju preispitivanje dokumetacione osnove na bazi koje su izvršene pojedine isplate.

Utvrdili smo  neslaganja između knjigovodstvenih podataka, i onih iskazanih u izvještaju o izvršenju budžeta.

Tako, na primjer,grantovi drugim nivoima vlasti( grupa konta 614100) iskazuje troškove u iznosu od 13.799 KM, a u izvještaju o izvršenju 51.984 KM, zatim grantovi pojedincima,( grupa konta 614200 ) knjigovodstveno evidentira iznos od 48.527 KM, a u izvještaju o izvršenju  budžeta iskazano je 66.180 KM, (grupa konta 614300), grantovi neprofitnim organizacijama, knjigovodstveno su evidentirane 107.122 KM, a u izvršenju budžeta iskazano 97.695 KM, ( grupa konta 614400),subvencije javnim preduzećima iskazuje troškove u iznosu 111.411 KM, a u izvršenju budžeta 65.000 KM. 

Revizijom smo pronašli isplate iskazane na računu 614224 u ukupnom iznosu od 30.721 KM, gdje je najviše isplata pojedincima na osnovu ugovora o djelu. Utvrdili smo da su ti ugovori sklopljeni za poslove donačelnika općine, poslove pomoćnika načelnika za gospodarstvo u općini, poslove pravne zaštite imovine i imovinskih interesa općine , administrativno-tehničke poslove i poslove ovjere radnih knjižica.

Mogućnost da se ovi poslovi obavljaju ugovorom o djelu, nije u skladu sa  Zakonom o radnim odnosima i plaćama službenika organa (Sl. Nov.FBiH br.13/98, a posebno člana 18 .) U Statutu općine  (čl. 49 službeno glasilo općine Mostar Jug br. 10/02) koji je usvojen 11.10.01 godine, rečeno je da općinski donačelnik može svoju funkciju obavljati profesionalno ili ugovornim odnosom.

Pored toga izvršene isplate po ovim ugovorima urađene su bez obračuna pripadajućih poreza određenih propisima o porezu na platu. Isplate su iskazane na tekućim grantovima i ako po suštini poslova pripadaju troškovima općinske administracije što se iskazuje na grupi konta 613. Klasifikovanje finasijskih transakcija na neodgovarajuće račune propisane računskim planom za budžetske korisnike, zamagljuje sliku izvršenja budžeta i nije u skladu sa propisima o načinu vođenja i izvještavanja budžetskih korisnika. Finansijske transakcije koje su iskazane kao dati grantavi udruzi HVIDRA Mostar u ukupnom iznosu od 49.662 KM nisu uređene  u smislu šta treba da obuhvataju i kako se pokreće, odobrava i evidentira ova vrsta isplata. Transakcije koje su kontrolisane ukazuju na šarolikost istih počev od onih koje obuhvataju pomoći odobrene od strane načelnika , do plaćenih računa  ispostavljenih  na ovu općinu za građevinski materijal. Navodimo primjer plaćenog računa br.772/01 u iznosu od 14.980 KM i 26/01 na iznos od 6.080 KM, iz kojih  se ne može utvrditi po kom su osnovu izdati , ko je primio navedeni građevinski materijal, niti ko je tu robu poručio.

Finansijska transakcija koja je iskazana na računu 614415 u iznosu od 65.000 KM, data je štampariji VIRIBUS  Mostar, a dokumentaciona osnova za to nije nam data na uvid. Pojašnjenje je dato da je ta sredstva doznačio Zavod za zapošljavanje Mostar općini , a oni izvršili prijenos navedenom korisniku. 

Nejasno je zašto Zavod za zapošljavanje vrši prijenos sredstava na općinski račun, da bi bio prenesen navedenom korisniku, jer isti  je mogao ako je za to imao osnova direktno sredstva plasirati imenovanoj štampariji.

Preporuka menadžmentu:

· Usvojiti pravila ponašanja kod  tekućih grantova, počev od predviđanja u planu budžeta,   šta sve isti obuhvataju i mogu obuhvatiti, kako se pokreće inicijativa za korištenje istih, uz koju dokumentaciju, uz čije odobrenje i druge uvjete za  specifične slučajeve kojih  barem ima kod raznih pomoći određenim kategorijama stanovništva.

· Knjigovodstveno evidentiranje nastalih događaja u poslovanju općinske uprave usmjeravati na propisane račune čime se postiže pravilnost iskazanih troškova za pojedine namjene, što je osnov  za izvještavanje općinskog vijeća i drugih koji su zainteresirani za ove informacije.

· Preispitati postojeće ugovore o djelu i usaglasiti uopće zaključivanje istih za obavljanje poslova iz nadležnosti općinske uprave i uskladiti sa zakonskim propisima.

· Za neizmirene obaveze po izvršenim isplatama, koje zahtijevaju obračun i uplatu pripadajućih poreza, očekujemo da izvršite obračun i uplatu istih u cilju otklanjanja nepravilnosti kod ovih transakcija

.

4.3.3.5.  Izdaci za kamate

Kamate na domaća pozajmljivanja u 2001. godini  iznosila su 11.280 KM, a što se odnosi na uzete kratkoročne pozajmice  u 2001. godini, radi prevazilaženja finansijskih problema izazvanih blokadom Hercegovačke banke, kod koje su zaleđena sredstva ove općine.  

4.3.3.6.  Kapitalni izdaci

Predviđena sredstva za ovu vrstu izdataka iznose 500.000 KM, a utrošeno je 397.779 KM ili 75.6 %.  

Planirana sredstva su za nabavku  opreme i rekonstrukciju prostora  za potrebe općinske administracije u iznosu 100.000 KM i kapitalni grantovi, 400.000 KM za infrastrukturne objekte (ceste i objekte od značaja za općinu). 

Za infrastrukturu i objekte infrastrukture potrošeno 357.368 KM što se odnosi na ulaganja u PTT, kanalizacijske mreže, putove i vodovod.

Općinska administracija nije uredila pravila ponašanja za ove izdatke, vezano kako i uz koje uvjete se troše sredstva za ove namjene  bilo u aktu o izvršenju budžeta bilo u svojim internim propisom.

Dokumentaciona osnova za isplatu ovih transakcija pokazuje da se likvidacija istih vršila bez suštinske kontrole i nedostatne  dokumentacije. Isto tako odabir najpovoljnijeg izvođača radova nije provođen, te tim za reviziju ne može potvrditi pravilnost utroška ovih sredstava.  

Knjigovodstveni podaci nisu podešeni tako da prate i iskazuju pozicije u planu budžeta, što je posebno izraženo kod kapitalnih izdataka, gdje su planom predviđeni ulaganja u pojedine programe, a knjigovodstveno iskazivanje nastalih troškova nije usporedivo s planom.

Preporuka menadžmentu:

· Urediti procedurama kapitalne izdatke tako da se jasno zna ko pokreće inicijativu za trošenje ovih sredstva, ko ih odobrava, izvršava kao i koja je to dokumentacija neophodna da se dostavi knjigovodstvu  da bi se poslovni događaj evidentirao. Knjigovodstveno praćenje kapitalnih izdataka ustrojiti tako da se tačno zna koliko sredstva se  isplatilo za pojedine projekte usvojene od strane općinsko vijeća.

4.3.3.7.  Novčana sredstva

U finansijskim izvještajima sa 31.12.2001. godine iskazano je stanje novčanih sredstava u iznosu od 30.469 KM. 

Revizijom je utvrđeno da je navedeno stanje usaglašeno s pojedinačnim izvodima i pravilno iskazano kao imovina općine. Popis ove imovine izvršen je sa obračunskim periodom i usuglašen sa finansijskim evidencijama. Finansijsko poslovanje obavljalo se putem više računa otvorenih kod više poslovnih banaka.

4.3.3.8.  Potraživanja

Na kratkoročnim potraživanjima iskazan je iznos od 40.000 KM, što se odnosi na zadržani depozit kod Hercegovačke banke, po odobrenom i iskorištenom kreditu u 2000. godini. Ovaj depozit još nije riješen. U 2002. godini izvršeno je djelomično prebijanje međusobnih dugovanja i potraživanja bez provođenje preko žiro računa iz razloga što je Hercegovačka banka pod prinudnom upravom .   

4.3.3.9.  Stalna sredstva

U imovini općine iskazana su stalna sredstva u iznosu od 72.262 KM, što predstavlja sadašnju vrijednost  stalnih sredstava. 

Revizijom ove imovine utvrđeni su brojni propusti i nepravilnosti. Propusti se odnose na neusklađivanje stvarnog i knjigovodstvenog stanja, a nepravilnosti kod evidentiranja nabavki stalnih sredstava tokom 2001. godine

Popis imovine sa izvještajnim periodom nije urađen u skladu sa propisima i nije izvršeno sravnjenje stvarnog i knjigovodstvenog stanja što je suprotno  članu 65 Pravilnika o knjigovodstvu budžetskih korisnika (sl. nov.FBiH br 6/99) koji nalaže usklađivanje imovine.

Evidencija novonabavljenih stalnih sredstava tokom revidirane godine pogrešno je knjižena i  za taj iznos finansijski izvještaji ne odražavaju stvarno stanje.

Naime svu nabavku stalnih sredstava, a radi se o nabavci  kompjutera u iznosu od 20.392 KM, knjigovodstvo je iskazivalo suprotno propisanom načinu iskazivanja ove imovine. Nabavka stalnih sredstava  pored stvaranje obaveze plaćanja prema dobavljaču iskazivana je terećenjem troškova i povećanjem kapitala.

Posljedica ovakvog načina iskazivanja imovine je više iskazani troškovi za navedeni iznos od 20.392 KM i neobezbjeđivanje evidencije putem propisanih konta klase 5 i 8.

Stalna sredstva se evidentiraju suprotno odredbama Pravilnika o knjigovodstvu budžetskih korisnika (čl. 55 Sl. Nov.FBiH br 6/99) što znači da nije zadovoljena evidencija ove imovine iz koje se može vidjeti iz čega se ista sastoj.

Preporuka menadžmentu:

· Značajno ojačati nadzor nad imovinom općine , usuglasiti stvarno i knjigovodstveno stanje raščlaniti evidencije stalnih sredstva, evidentirati stalna sredstva u skladu sa predviđenim načinom evidencija, sve sa ciljem zaštite imovine kupljene iz  budžetskih sredstava.   

4.3.3.10.  Kratkoročna razgraničenja

Na razgraničenjima je iskazan iznos od 135.000 KM, što se odnosi na uzeti kredit od Hercegovačke banke za investicije na puteve.  

4.3.3.11.  Kratkoročne obaveze i razgraničenja

Kratkoročne obaveze su iskazane u iznosu 223.156 KM, od čega se na obaveze po kratkoročnim kreditima odnosi  iznos od 191.000 KM, a na obaveze prema radnicima 32.156 KM. Obaveze po osnovu kredita su nastale u periodu koji prethodi reviziji, odnosno koncem 2000. godine za ostale  namjene. Kredit je uzet od Hercegovačke banke uz kamatu 22 % godišnje i rok povrata 12 mjeseci. Od ovog kredita banka je prebacila na račun općine 160.000 KM, a  40.000 KM uzela na ime depozita. 

Revizijom ovih obaveza utvrđeno je da iste nisu vraćene u predviđenom roku da su uslovi kredita nepovoljni i izuzetno skupi, o čemu nema dovoljno informacija da je upoznato općinsko vijeće.

Tokom 2001. godine tačnije 17.04. uzet je kredit od Zagrebačke banke od 35.000 KM. Za ovaj kredit ima odluka općinskog vijeća da se isti može uzeti zbog blokade Hercegovačke banke u kojoj je do tada općina imala svoj transakcijski račun. Kredit je upotrijebljen za isplatu plaća općinskoj administraciji. U revidiranoj godini vraćeno je 19.000 KM kredita, a preostalih 16.000 KM iskazanih u stanju 31.12.2001. godine vraćen je u 2002. godini.

Tim za reviziju ističe da ovo zaduživanje nije izvršeno u skladu sa izvršenjem budžeta F BiH sa  F BiH za 2001. godinu u kojem je precizirano kako i pod kojim uvjetima se mogu zaduživati općinski budžeti.

Obaveze prema radnicima od 32.156 KM odnose se na stvorene a neizmirene obaveze po osnovu isplaćenih plata. To se odnosi na porez na plaću, doprinose iz i na plaće. Izmirenje ovih obaveza izvršeno je u prvom kvartalu 2002. godine. 

Knjigovodstveno evidentiranje obaveza po fakturama knjiži se u momentu plaćanja a ne u momentu nastanka obaveze, što je suprotno članu 21. Uredbe o računovodstvu proračuna u F BiH  (» Sl. novine FBiH br. 47/98»). Ne priznavanje rashoda u momentu nastanka već u momentu plaćanja obaveze osim što nije u skladu s propisima ne daje mogućnost da se sagleda pravo zaduženje budžeta i predvidi izmirivanje tih obaveza.

Računovodstvo općine ima napravljenu specifikaciju neizvršenih obaveza ali ne i knjiženu o čemu se pismeno izjasnila u upitniku prilikom vršenja revizije. 

Preporuka menadžmentu

· Poštivati zakonske propise iz oblasti doprinosa na plaće.

· Proknjižiti sve obaveze koje su osnovane i dokumentirane i predvidjeti njihovo izmirivanje u narednom budžetu.

5.  Računovodstvo

Računovodstvene evidencije vode se na elektronskim medijima. Sistem evidentiranja kod stalnih sredstava, obaveza i troškova nije pouzdan jer smo tokom revizije pronašli brojne propuste u iskazivanju ovih pozicija. 

Utvrdili smo, što smo i pojasnili kod stalnih sredstava, da je pogrešno vršeno evidentiranje stalnih sredstava  u iznosu od 20.392 KM. 

Računovodstvo nije evidentiralo obaveze u momentu nastanka već u momentu plaćanja. 

Klasifikovanje pojedinih troškova, što se posebno odnosi na troškove plaća i pripadajućih poreza i doprinosa nepravilno je usmjeravano na račune, tako da iskazani troškovi na neto platama, pripadajućim porezima i doprinosima, ne odražavaju stvarno stanje događaja.

Iz svega naprijed izloženog računovodstvo nije izvršilo svoju osnovnu funkciju, a to je da evidencije u istom moraju odražavati stvarno nastale poslovne događaje.

Računovodstvo nema pravilnik o računovodstvu i knjigovodstvu.

Finansijski izvještaji, koje je radilo računovodstvo sa 31.12.2001. godine, urađeni su bez Zabilješki uz finansijske izvještaje, tako da je teško razumjeti iskazane pozicije zainteresiranim licima.   

Godišnji izvještaj o izvršenju budžeta nije urađen u skladu s planiranim pozicijama objavljenim u Službenom glasilu Općine Mostar Jug, pa se tako teško može pratiti plan i izvršenje budžeta.  

6. Zaključak 

Provodeći reviziju finansijskih  izvještaja Gradske općine Mostar Jug iskazanih sa 31.12.2001. godine tim za reviziju uočio je značajno odsustvo primjene zakona i propisa kod iniciranja, odobravanja, evidentiranja i plaćanja finansijskih transakcija, što je  razlog davanja negativnog mišljenja. 

Uočili smo da su određeni problemi preneseni iz ranijeg perioda, odnosno perioda kada se radilo u zajednici tri općine, što je imalo odraza na finansijsko poslovanje ove općine. Tu prije svega mislimo na neraščišćene obaveze u smislu pripadnosti pojedinim općinama. Isto tako rukovodilac finansijske službe ove općine primljen je koncem 2000. godine što se odrazilo na pripremu i planiranje budžeta 2001. godine.   

Slabosti su uočene kod primjene: 

· zakona o porezima na plaće, 

· zakona o doprinosima na plaće,

· zakona o radnim odnosima,

· uredbe o postupku nabavke roba i usluga i ustupanju radova ,

· zakona o proračunima/budžeta F BiH,

· uredbe o računovodstvu i pravilnika o računovodstvu budžetskih korisnika. 

Za otklanjanje uočenih slabosti date su pojedinačne preporuke u ovome izvještaju, te od vas očekujemo da će te iste ispoštovati.

Komentar;

U predviđenom roku Gradska općina Mostar Jug nije se očitovala na dostavljeni Izvještaj o provedenoj reviziji te se ovaj dostavlja kao konačan.

I. Junuzović, ovlašteni revizor

E. Muslić, mlađi revizor

